
	1. Նախագծով առաջարկվող կարգի մի շարք դրույթներ դուրս են նախագծի կարգավորման առարկայի շրջանակներից: Մասնավորապես, դրանցում կան Բնապահպանության և ընդերքի տեսչական մարմնի կողմից իրականացվելիք պետական վերահսկողությանը վերաբերող դրույթներ, մինչդեռ, «Ընդերքի մասին» օրենսգրքի  15-րդ հոդված 2-րդ մասի 25-րդ կետը Կառավարությանը պատվիակել է գետաողողատային տիպի հանքավայրերում ավազի, ավազակոպճային, ավազակոպճագլաքարային խառնուրդի վերականգնվող պաշարների արդյունահանման կարգը սահմանելու իրավասություն:

	1. Ընդունվել է:
Նախագիծը խմբագրվել է, մասնավորապես նախագծից հանվել են հավելվածի 14-րդ և 17-րդ կետերը։


	2. Նախագծի 14-րդ կետով նախատեսվում է, որ տնտեսվարողների գործունեության հետևանքով սահմանային գետի բնական հունի փոփոխության, դրա իրական վտանգի առաջացման կամ սահմանային պահպանությանը խոչընդոտող հանգամանքների ստեղծման դեպքում՝ տեսչական մարմնի կողմից խախտումների և թերությունների բացահայտման հիման վրա տրված հանձնարարականների (կարգադրագրերի) համաձայն և դրանցով սահմանված ժամկետներում, տնտեսվարողը պարտավոր է սեփական միջոցներով իրականացնել հունի վերականգնման կամ առաջացած հետևանքների վերացման աշխատանքները։ Մինչդեռ, սահմանային պահպանության հարցերի նկատմամբ վերահսկողության իրականացումը, մեր գնահատմամբ, դուրս է տեսչական մարմնի օրենքով սահմանված լիազորությունների շրջանակից:
	2. Ընդունվել է: 
Լրամշակված նախագծից հավելվածի 14-րդ կետը հանվել է։


	2․ՎԱ տեսչական մարմինների աշխատանքների համակարգման գրասենյակ

	1. Նախագծի հավելվածի 14-րդ կետի համաձայն՝ տնտեսավարողների գործունեության հետևանքով սահմանային գետի բնական հունի փոփոխության, դրա փոփոխության իրական վտանգի առաջացման կամ սահմանային պահպանությանը խոչընդոտող հանգամանքների ստեղծման դեպքում, տեսչական մարմնի կողմից խախտումների և թերությունների հայտնաբերման հիման վրա տրված հանձնարարականների (կարգադրագրերի) համաձայն և դրանցով սահմանված ժամկետներում, տնտեսվարողը պարտավոր է սեփական միջոցներով իրականացնել հունի վերականգնման կամ առաջացած հետևանքների վերացման աշխատանքներ։
Այս առումով հարկ է նշել, որ Բնապահպանության և ընդերքի տեսչական մարմինը (այսուհետև՝ Տեսչական մարմին) գետի բնական հունի փոփոխության իրական վտանգի առաջացման գնահատական տալու, ինչպես նաև սահմանային պահպանությանը խոչընդոտող հանգամանքներ հայտնաբերելու դեպքերում խախտումների և թերությունների վերացման վերաբերյալ հանձնարարականներ (կարգադրագրեր) տալու լիազորությամբ օժտված չէ, ուստի անհրաժեշտ է վերանայել տվյալ կարգավորումը՝ Տեսչական մարմնի լիազորությունների շրջանակի համատեքստում։ 
Ավելին, գետի բնական հունի փոփոխությունն ինքնին չի հանդիսանում իրավախախտում, հետևաբար տվյալ պարագայում խախտումների և թերությունների վերացման հանձնարարական (կարգադրագիր) Տեսչական մարմնի կողմից չի ներկայացվում: Համաձայն ՀՀ ընդերքի մասին օրենսգրքի 59-րդ հոդվածի 3-րդ մասի         25-րդ կետի՝ օգտակար հանածոյի արդյունահանման իրավունք ստացած անձը պարտավոր է նույն հոդվածի 3-րդ մասի 24-րդ կետի պահանջով իրականացվող մշտադիտարկումների արդյունքներով գետի հունի վիճակի և կայունության փոփոխություններ (այդ թվում՝ ոչ իր գործունեության հետևանքով) հայտնաբերելու դեպքում անհապաղ դադարեցնել հանքավայրի շահագործման աշխատանքները և մշտադիտարկումների արդյունքները երկօրյա ժամկետում ներկայացնել ընդերքօգտագործման բնագավառի լիազոր մարմին, արտակարգ իրավիճակների բնագավառի լիազոր մարմին, շրջակա միջավայրի պահպանության բնագավառի լիազոր մարմին և բնապահպանության և ընդերքի ոլորտում վերահսկողություն իրականացնող տեսչական մարմին: Նույն օրենսգրքի 30-րդ հոդվածի       5-րդ մասի 7-րդ կետի համաձայն՝ ընդերքօգտագործման իրավունքը դադարում է, եթե նույն օրենսգրքի 59-րդ հոդվածի 3-րդ մասի 25-րդ կետի պահանջով իրականացվող մշտադիտարկումների արդյունքներով գետի հունի վիճակի և կայունության փոփոխություններ հայտնաբերելու դեպքում անհապաղ չեն դադարեցվել հանքավայրի շահագործման աշխատանքները:
Ինչ վերաբերում է տնտեսավարողի կողմից իր սեփական միջոցներով գետի հունի վերականգնման կամ առաջացած հետևանքների վերացման աշխատանքներն իրականացնելու վերաբերյալ կարգավորմանը, կարծում եմ, որ այն առնվազն պետք է սահմանվի օրենսդրական ակտով՝ նախատեսելով այլ գերատեսչությունների հետ համաձայնեցման պարտադիր գործընթաց:

	1․ Ընդունվել է։

Լրամշակված նախագծից հավելվածի 14-րդ կետը հանվել է։



 

	2. Նախագծի հավելվածի 15-րդ կետում անհրաժեշտ է վերանայել սահմանային շերտում սահմանային գետի գետաողողատային տիպի հանքավայրերից օգտակար հանածոների արդյունահանման իրավունքը Տեսչական մարմնի որոշմամբ կասեցնելու վերաբերյալ կարգավորումը՝ հաշվի առնելով, որ Տեսչական մարմինը իրավունք կասեցնելու լիազորությամբ օժտված չէ, մասնավորապես՝ վերջինս իրավասու է կասեցնել միայն տնտեսավարողի գործունեությունը կամ գործողությունը։
	2․ Ընդունվել է։
Լրամշակված նախագծի հավելվածի 13-րդ կետը խմբագրվել է։

	3․ ՎԱ իրավաբանական վարչություն

	  Նախագծով հաստատված հավելվածի (այսուհետ՝ Հավելված) 17-րդ կետով նախատեսված է, որ հավելվածով սահմանված պահանջների պահպանման պետական վերահսկողությունը իրականացնում է ՀՀ բնապահպանության և ընդերքի տեսչական մարմինը: Գտնում ենք, որ առաջարկվող կարգավորումը դուրս է սույն կարգի կարգավորման շրջանակներից, հաշվի առնելով այն հանգամանքը, որ  պետական մարմիների՝ այդ թվում տեսչական մարմիների լիազորությունները սահմանվում են Սահմանադրությամբ կամ օրնեքով:
	1․ Ընդունվել է։
Լրամշակված նախագծի հավելվածից 17-րդ կետը հանվել է։



	2.    Հավելվածի 4-րդ կետում նշված «օրվա լուսավոր ժամերին» հասկացությունը խնդրահարույց է իրավական որոշակիության տեսանկյունից:

	2․ Ընդունվել է։ 
 Հավելվածի 4-րդ կետը խմբագրվել է։ 
Ավելացվել է նոր 7-րդ կետ

	3․ Նախագծի վերնագիրը բովանդակային առումով չծանրաբեռնելու նպատակով առաջարկում ենք Նախագծի վերնագրում չարտացոլել գործող որոշումն ուժը կորցրած ճանաչելու մասին դրույթը՝ հաշվի առնելով այն հանգամանքը, որ այդպիսի դրույթ առկա է Նախագծի 2-րդ կետով: Հաշվի առնելով նաև այն հանգամանքը, որ «Նորմատիվ իրավական ակտերի մասին» ՀՀ օրենքի 12-րդ հոդվածով համանման պահանջ նախատեսված չէ:
	3․ Ընդունվել է։
Կատարվել է համապատասխան փոփոխություն։

	1. Հակասություններից, տարընթերցումներից և կրկնություններից խուսափելու նպատակով անհրաժեշտ է խմբագրել Նախագծի հավելվածի (այսուհետ՝ Հավելված) 4-րդ կետի 1-ին ենթակետում առկա «ողողատահուն» եզրույթը, կամ հիմնավորել վերջինիս սահմանման անհրաժեշտությունը՝ հաշվի առնելով ՀՀ ընդերքի մասին օրենսգրքում (այսուհետ՝ Օրենսգիրք) նույնաբովանդակ՝ «գետաողողատ» եզրույթի ներկայացված լինելու հանգամանքը՝ հստակեցնելով վերջիններիս բովանդակային տարբերությունները և/կամ առանձնահատկությունները։ Սույն դիտարկումը վերաբերվում է նաև Հավելվածի 5-րդ կետին։

	1․ Ընդունվել է։
Նախագծի հավելվածի 4-րդ կետի 1-ին ենթակետում «ողողատահուն» եզրույթը փոխարինվել է «գետաողողատ» եզրույթով, միաժամանակ հավելվածից հանվել է 5-րդ կետը։


	2. Հիմնավորման կամ խմբագրման կարիք ունի Հավելվածի 4-րդ կետի 1-ին ենթակետում ներկայացված խմբագրությամբ և «ջրհոսքի բացակայության» պայմաններին վերաբերող կարգավորումը, քանի որ պարզ չէ, թե «հոսք» չլինելու, սակայն դեռ մնացորդային ջրերի առկայության պայմաններում արդյո՞ք թոյլատրելի է լինելու արդյունահանման իրականացումը, թե՝ ոչ։
	2․ Չի ընդունվել։
Նախագծի Հավելվածի 4-րդ կետի 1-ին ենթակետով սահմանված «ջրհոսքի բացակայության» պայմանը վերաբերում է ողողատահունում ջրի շարժի՝ հոսքի բացակայությանը։ 
Միաժամանակ, հարկ է նշել, որ արդյունահանման իրականացումը կատարվում է համապատասխան արդյունահանման նախագծին, ինչպես նաև այն հնարավոր է միայն սույն կարգով սահմանված մյուս պայմանների պահպանման դեպքում, այդ թվում՝ գետի հունի վիճակի և կայունության ամսական մշտադիտարկումների արդյունքների փաստագրման պայմանով։


	3.        Անհրաժեշտ է հստակեցնել Հավելվածի 4-րդ կետի 2-րդ ենթակետով ներկայացված դրույթը, որի բովանդակությամբ ներկայացված չէ, թե ի՞նչ «քանակի» մասին է խոսքը, ուստի՝ առաջարկում ենք հստակեցնել այն՝ հիմք ընդունելով նաև ՀՀ կառավարության 2008 թվականի հունվարի 10-ի N 18-Ն որոշմամբ (այսուհետ՝ Որոշում) սահմանված համանման կարգավորումը։ Բացի այդ, անհարկի և հնարավոր խնդրահարույց հետագա իրավիճակներից խուսափելու նպատակով՝ լրացուցիչ քննարկման կարիք ունի «գետի ողողատների 2-րդ դարավանդից» գետավազի արդյունահանումը թույլատրելու կարգավորման սահմանման հարցը (հաշվի առնելով Որոշմամբ համանման սահմանափակման արդեն իսկ սահմանված լինելը և Նախագծով առաջարկվող՝ վերջինիս ուժը կորցրած ճանաչելու հանգամանքը), կամ ներկայացնել ծանրակշիռ հիմնավորումներ՝ վերոնշյալ կարգավորման սահմանման անհրաժեշտության բացակայության վերաբերյալ։

	3․Ընդունվել է մասամբ։
Հավելվածի 4-րդ կետի 2-րդ ենթակետը հստակեցվել է։ Մասնավորապես, «վերականգնված պաշարների քանակ» ձևակերպումը փոխարինվել է «տվյալ տարվա ընթացքում կուտակված վերականգնված պաշարների ծավալ» ձևակերպմամբ՝ հստակեցնելով, որ խոսքը վերաբերում է գետերի վարարումների արդյունքում տվյալ տարվա ընթացքում կուտակված և տոպոգրաֆիական հանույթների արդյունքներով փաստագրված վերականգնված պաշարների ծավալին։
Ինչ վերաբերում է «գետի ողողատների 2-րդ դարավանդից» գետավազի արդյունահանումը թույլատրելու հարցին, ապա Նախագիծը նման առանձին կարգավորում չի նախատեսում։ Գետի ափերից ընդհանուր ֆիքսված հեռավորության սահմանումը նպատակահարմար չէ՝ ելնելով գետերի հուների մորֆոլոգիական և հիդրոլոգիական տարբեր առանձնահատկություններից: Այս հարցերը պետք է լուծվեն յուրաքանչյուր հանքավայրի համար անհատական՝ ըստ արդյունահանման նախագծի, որտեղ կնախատեսվեն կոնկրետ տեխնոլոգիական լուծումներ՝ հաշվի առնելով տեղանքի բացարձակ բարձրության նիշերը, գետերի հուների մորֆոլոգիական վերլուծությունները և բացառելով տարածքների ջրալցումն ու ճահճացումը:

	4. Հստակեցման կարիք ունի Հավելվածի 4-րդ կետի 3-րդ ենթակետում տեղ գտած կարգավորումը, քանի որ պարզ չէ, թե ո՞ւմ կողմից կամ ի՞նչ ընթացակարգի հիման վրա են անցկացվելու համապատասխան մշտադիտարկումները։

	4․Չի ընդունվել։
Հավելվածի 4-րդ կետի 3-րդ ենթակետով նախատեսված մշտադիտարկումների իրականացման սուբյեկտը և դրանց արդյունքներով իրականացվող գործողությունները կարգավորված են ՀՀ ընդերքի մասին օրենսգրքի 59-րդ հոդվածի 3-րդ մասի 24-րդ և 25-րդ կետերով։
Մասնավորապես, օգտակար հանածոյի արդյունահանման իրավունք ստացած անձը պարտավոր է իրականացնել գետի հունի վիճակի և կայունության մշտադիտարկումներ, իսկ այդ մշտադիտարկումների արդյունքներով գետի հունի վիճակի և կայունության փոփոխություններ, այդ թվում՝ ոչ իր գործունեության հետևանքով առաջացած փոփոխություններ հայտնաբերելու դեպքում՝ անհապաղ դադարեցնել հանքավայրի շահագործման աշխատանքները և մշտադիտարկումների արդյունքները երկօրյա ժամկետում ներկայացնել համապատասխան մարմիններ։
Բացի այդ, Նախագծի Հավելվածի 6-րդ կետով նախատեսված է, որ Հավելվածի 4-րդ կետի 1-ին, 2-րդ և 3-րդ ենթակետերով սահմանված պայմանների պահպանումը փաստագրվում է ընդերքօգտագործողի կողմից՝ տոպոգրաֆիական հանույթների միջոցով, և ներկայացվում բնապահպանության և ընդերքի ոլորտում վերահսկողություն իրականացնող տեսչական մարմին։


	5.   Անհարկի և կամայական խնդրահարույց իրավիճակներից խուսափելու նպատակով անհրաժեշտ է քննարկել Հավելվածի 4-րդ կետի 4-րդ ենթակետում տեղ գտած «հիդրոմորֆոլոգիական կայունության ապահովմամբ» դրույթի սահմանման՝ այդ թվում նաև վերջինիս գործառութային տեսանկյունից իրականացման հնարավորության և  նպատակահարմարության հարցերը՝ հաշվի առնելով նաև վերոնշյալ ենթակետում տեղ գտած այլ պահանջների առկայությունը։
	5․ Ընդունվել է:
Հավելվածի 4-րդ կետի 4-րդ ենթակետից հանվել է «հիդրոմորֆոլոգիական կայունության ապահովմամբ» ձևակերպումը։


	6. Ընդհանրական և անորոշ ձևակերպումներից խուսափելու նպատակով՝ խմբագրման և հստակեցման կարիք ունի Հավելվածի 4-րդ կետի 4-րդ ենթակետի դ) պարբերությամբ առաջարկվող դրույթը, քանի որ վերջինիս բեվանդակությունից պարզ չէ, թե ի՞նչ «անվտանգության խախտման» մասին է խոսքը։

	6․ Ընդունվել է:
Հավելվածի 4-րդ կետի 4-րդ ենթակետի դ) պարբերությամբ առաջարկվող դրույթը խմբագրվել է։

	7. Անհրաժեշտ է խմբագրել և հստակեցնել Հավելվածի 4-րդ կետի 4-րդ ենթակետի ե) պարբերությամբ ներկայացված «որը չպետք է ցածր լինի գետի բնական հունի հատակի բազմամյա միջին մակարդակից» կարգավորումը, որի բովանդակությամբ բացահայտված չէ, թե ի՞նչ ընթացակարգով տրամադրված տեղեկատվության հիման վրա համապատասխան իրավաբանական անձը պետք է տեղեկանա վերոնշյալ խորության մակարդակի մասին, կամ արդյո՞ք արդյունահանման նախագծով սահմանված տարեկան արտադրողականության ծավալների տրամադրման գործընթացն իր մեջ չի ներառում տվյալների համապարփակ վերլուծություն, այդ թվում նաև հետագա վերահսկողական գործընթացներն առավել արդյունավետ իրականացնելու նպատակով։

	7․ Ընդունվել է։
Արդյունահանման թույլատրելի առավելագույն խորությունը որոշվում է օգտակար հանածոյի արդյունահանման նախագծի, հանքավայրի երկրաբանատնտեսագիտական գնահատման, տոպոգրաֆիական հանույթների և համապատասխան մասնագիտական ուսումնասիրությունների տվյալների հիման վրա։ 
Հավելվածի 4-րդ կետի 4-րդ ենթակետի ե) պարբերությունում հղում է կատարվել օգտակար հանածոյի արդյունահանման նախագծին։


	8. Հստակեցման կարիք ունի Հավելվածի 7-րդ կետը, քանի որ պարզ չէ, թե ի՞նչ «վարարումների փուլի» մասին է խոսքը (հաշվի առնելով Հավելվածի 6-րդ կետը), ի՞նչ ժամկետներում (ժամանակահատվածում, ժամանակային միջակայքում) և ի՞նչ ընթացակարգի հիման վրա պետք է իրականացվի համապատասխան փաստագրումը։ Բացի այդ,  համապատասխան տեղեկատվության տրամադրման գործընթացի համար սահմանել էլեկտրոնային տարբերակով վարման ընթացակարգ՝ բացառելով դրանց թղթային տարբերակով վարելը (հաշվի առնելով ՀՀ թվային վերափոխման, թվային (էլեկտրոնային) հասարակության և տնտեսության ձևավորման ուղղությամբ իրականացվող բարեփոխումներն ու ծրագրերը):

	8․ Ընդունվել է մասամբ:
Լրամշակված Նախագծի Հավելվածի 6-րդ կետը խմբագրվել է՝ «վարարումների փուլում» ձևակերպումը համապատասխանեցվել է Հավելվածի 5-րդ կետով սահմանված «գետերի միջվարարումների փուլ» հասկացությանը, ինչպես նաև նախատեսվել է, որ մշտադիտարկումները յուրաքանչյուր ամիս կատարվելու են տվյալ ամսվա համար։ 
Ինչ վերաբերում է տեղեկատվության բացառապես էլեկտրոնային եղանակով ներկայացնելու առաջարկին, ապա այն կարող է ամբողջությամբ իրացվել համապատասխան էլեկտրոնային համակարգի և դրա վարման ընթացակարգերի առկայության պայմաններում։ Մինչ այդ էլեկտրոնային և թղթային տարբերակներով ներկայացման պահանջի պահպանումը նպատակահարմար է՝ ներկայացվող նյութերի ամբողջականությունը, նույնականացումը և վերահսկողական գործընթացների անխափանությունն ապահովելու համար։

	9. Կրկնություններից խուսափելու նպատակով անհրաժեշտ է խմբագրել կամ հստակեցնել Հավելվածի 8-րդ կետում տեղ գտած հղման նպատակը, միաժամանակ՝ քննարկման առարկա դարձնելով մշտադիտարկման աշխատանքների իրականացման գործընթացի համար հստակ ժամանակահատված սահմանելու հարցը՝ միավոր ժամանակում առավել համապարփակ տեղեկատվություն ստանալու և հետագա առավել արդյունավետ վերլուծություն, ինչպես նաև վերահսկողություն իրականացնելու նպատակով։

	9․Ընդունվել է։
Լրամշակված Հավելվածի 7-րդ և 8-րդ կետերը խմբագրվել են։ Մասնավորապես, Հավելվածի 7-րդ կետում հստակեցվել է մշտադիտարկումների իրականացման պարբերականությունը՝ նախատեսելով, որ դրանք իրականացվում են յուրաքանչյուր ամիս՝ տվյալ ամսվա համար։ Հավելվածի 8-րդ կետում հստակեցվել է, որ այն վերաբերում է 7-րդ կետով պահանջվող ամսական մշտադիտարկումների արդյունքներին՝ դրանով բացառելով կրկնությունները և հստակեցնելով հղման նպատակը։

	10. Հակասություններ չառաջացնելու նպատակով՝ անհրաժեշտ է հստակեցնել և հիմնավորել Հավելվածի 12-րդ կետով առաջարկվող կարգավորման՝ Նախագծի շրջանակում ներառելու անհրաժեշտությունը՝ հաշվի առնելով այն, որ վերջինս վերաբերելի է միայն միանգամյա թույլտվություն ունեցող անձանց գործունեությանը, այսինքն՝ Օրենսգրքի 48․2-րդ հոդվածի 1-ին մասին համապատասխան օգտակար հանածոների պաշարների պետական հաշվեկշռում չհաշվառված ոչ մետաղական օգտակար հանածոյի հանույթին, այլ ոչ Նախագծով առաջարկվող համապատասխան կարգավորումներին։

	10. Չի ընդունվել։
Հավելվածի 12-րդ կետով նախատեսված կարգավորումը Նախագծի շրջանակում ներառվել է գետաողողատից օգտակար հանածոյի հանույթի իրականացման վերաբերյալ լիազոր մարմնի և բնապահպանության և ընդերքի ոլորտում վերահսկողություն իրականացնող տեսչական մարմնի իրազեկվածությունն ապահովելու նպատակով։
Նշված կարգավորումը բովանդակային առումով առնչվում է Նախագծի կարգավորման առարկային, քանի որ վերաբերում է գետաողողատից ոչ մետաղական օգտակար հանածոների հանույթին։ 

	11. Խմբագրման և հստակեցման կարիք ունի Հավելվածի 14-րդ կետը, քանի որ պարզ չէ, թե ի՞նչ «տնտեսվարողների» կամ «սահմանային պահպանությանը խոչընդոտող հանգամանքների ստեղծման դեպքերի» մասին է խոսքը, ինչպես նաև ո՞ւմ կողմից և ի՞նչ չափորոշիչների հիման վրա է գնահատվելու վտանգի առաջացման իրական լինելը կամ չլինելը։

	11. Ընդունվել է:
Հավելվածի 14-րդ կետը հանվել է լրամշակված նախագծից։

	12. Անհրաժեշտ է խմբագրել Նախագծի հիմնավորումը՝ առաջնորդվելով Վարչապետի 2024 թվականի դեկտեմբերի 19-ի N 02/08.86/43837-2024 հանձնարարականով, այն է՝ Վարչապետի աշխատակազմ իրավական ակտերի նախագծեր ներկայացնելիս հիմնավորման մեջ կապը ռազմավարական փաստաթղթերի (Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ) հետ պետք է լինի հստակ նկարագրված և հիմնավորված՝ բացառելով ընդհանրական հղումները (միայն փաստաթղթի վերնագրին, բաժնին, մասին կամ կետին հղում կատարելը բավարար չէ)։
	12. Ընդունվել է:
Նախագծի հիմնավորումը լրամշակվել է։

